
zelatan 
Alde beretik 

Hogei urte beranduago gertatu zait 
Belgikan astebetea pasatzeko aukera 
Flandrian barrena ibili naiz bereziki: 
Leuren, Antwerpen. Egun oso bat pasa 
dut Voeren-Fouron famatuan, hango bi 
liderrekin (Happart, waloniarra; eta 
Broers, flandretarra) xeheki mintza-
tzeko aukera izanez. Hizkuntz arazoez 
arduratzen diren irakasle batzurekin 
hitz egin dut. Baita Brusselen barrena 
ibili ere. 

Aldatu egin dira gauzak. Ipar-afrikar 
etorkinak benetako auzoak sortu arte 
ugaldu dira. Eta Brussel oraindik ere 
gehienez «frantses-duna» izanik ere, 
nederlanderaren presentzia askoz ere 
nabarmenago egin da. 

Badirudi, hitz batez, flandretarrek 
beren lekua lortu dutela Belgikako Es-
tatuan; eta waloniarrak defentsiban 
jarri dituztela: demografiaz, ekono-
miaz, aginte politikoaz, are hizkun-
tzaren alorrean ere. «La Belgique fran-
caise à papa est finie». 

Eta, bertan behera, Belgika federa-
tzeko beharra mamitu du. Orain walo-
niarrek eskatzen dute federakuntzea: 
bestela flandretarrek «jango» ote di-
tuzten beldurrak. 

Berriro ere mintzatuko natzatzue 
arazo interesgarri honetaz. 

Oraingoz puntu hau bakarrik: herri 
desberdinak Estatu bakar batean bizi-
tzea, zaila dela oso. Ezinezkoa, esango 
nuke. 

Euskaldunok españolak izango ez ba-
gara, nahi ta-ezkoa da gaurko Espainia 
batua gainditzea. 1978ko Konstitu-
zioaren barruan, irtenbiderik ez gure-
tzat. 

Belgikarako ibilaldi honek, areago 
gotortu nau uste horretan. 

Eta oraingoan... waloniarrek komen-
tzitu naute «marko-aldaketa» famatu 
horren beharraz! 

